JARDUERA : 


Haurren artean bi testu hauek banatuko dira, bi talde sortuz. Horiek egokitutako testua irakurri beharko dute (isilean).

Ondoren irakasleak talde bakoitzeko zenbaiti ozenki irakurtzeko esanen die, narratzailea eta pertsonaien paperak banatuz. Hauek kontutan haur beharko dituzte ipuinean agertzen diren pertsonai ezberdinen jarrerak, espresatzeko moduak...bai eta narratzaileak erabiltzen duen espresatzeko modua ere ( suspensea, enfasia...).

Ariketa honekin lortu nahi dena ikaslea dramatizatzen  eta beste batzuk paperean jokatzen ikastea da, komunikazio egoera ezberdinetara egokituz.

Ondoren, bakoitza euren ikaskideek ongi edo gaizki egin duten, zergatik eta nola hobetuko lukete esan beharko dute.

Ariketa honek 20 bat minutu iraungo du.

	Zuhurra eta izarrak


	


	Bazen behin gizon aberats bat. Oso aberatsa. Eta zuhurra, aberatsa bezain zuhurra, zekena. Esku zabala izatea zer zen ere etzekien hark. Diru guztia giltzapean gordetzen zuen. 

Behin batean lagun bat joan zitzaion diru eske: 
- "Aizu, premia larrian nago eta...... utzidazu diru apur bat,mesedez. Ahal bezain laster itzuliko dizut".
Laguna zen eta aberatsak ezin ezetzik esan. Hala ere baldintza bat jarri zion:
- "Dirua utziko dizut....... gau osoa egoten bazara dorrean biluzik".
Negua zen eta haize fina zebilen. Hala ta guztiz ere lagunak onartu egin zuen. Dirua behar zuen.
Gizajoa! Ia bertan gelditu zen, baina tira, froga gainditu zuen. Biharamunean diruaren bila joan zen.
- "Zer moduz?", galdetu zion aberatsak.
- "Uff! Oso gogorra izan da. Ezin izan dut batere lorik egin. Ia-ia izar guztiak zenbatzeko aukera izan dut".
- "Nola? Izarratu egon da? Orduan izarren berotan egon zara. Ziria sartu didazu. Gure itunak eztu balio. Ez dizut dirurik utziko".
Hurrengo egunean lagunak aberatsa bazkaltzera gonbidatu zuen. Hark hartu zuen poza! Bazkaria dohainik. Orain ere dirua aurreratzeko bidea... Baina mahaian eseri eta platerak hutsik.
-"Banoa ea arkumea prest dagoen ikustera.",
esan zuen lagunak eta sukaldera abiatu zen. Aberatsa atzetik segika. Sukaldean zer aurkituko eta arkumea burduntzian bai, baina beheko sutatik urrun.
- "Aizu, arkumea sutan jartzen ez baduzu jai dago! Burduntzian jartzea ez da nahikoa!", bota zuen gizon zuhurrak.
- "Zer diozu?" -galdetu zion lagunak- "Izarrek, hain urrun egonda ere, berotu banaute, zergatik eztu ba su hark arkume hau erreko?"
Gizon zuhurra mutu geratu zen.


	KUKUAREN GANDORRA 

	A ntzina kukuak oso gandor dotorea zuen, halako ile mataza harro-harro bat buru gainean. 
Behin basoilarra joan zitzaion bisitan. Bisitan... edo... eskean. 
-“Hi, hau eta zera eta bestea”, zeharka hitz egiten hasi zen eta azkenean... “aizu, ezkontza batera joan behar dut eta... utziko al didazu zure gandorra?”. Eta kuku esku zabalak utzi egin zion.
Ospakizunera agertu zenean, ezkon-berriei baino arreta handiagoa eskaini zioten basoilarrari. “Oooh!”, “aaah”, gonbidatu guztiek egiten zuten asperen. Oilar arrunt batek kukurruku luzea eginda goraipatu zuen haren edertasuna. 
Gonbidatu guztiak zeuden jakin minez. Azkenean batek egin zion galdera: 
- “ Nork utzi dizu gandorra? ”. 
- “ Utzi? Salomon erregeak oparitu dit, eman dizkiodan aholkuen truke ” . 
- “ Oooh! Salomon Errege jakintsuari aholkuak eman! Aaah!  ze jakintsua bera! eta ederra, ze ederra bera! ” .
Denak aho zabalik utzi zituen. Hark hartu zuen ospea! Eta bera pozik, jakina. Harro harro zebilen. 
Basoilar harroputza, basoilar gezurtia, basoilar lapurra! Lapurra, bai. 
Kukuak gandorra itzultzeko eskatu zionean -gaixoak burua hotzituta zeukan- ez zion ba erantzun: 
-“Hotzak bazaude jantzi txano bat. Niri bost axola”. 
Kuku gizajoari begiak puztu zitzaizkion negarrari eutsi ezinik. Oso triste bizi da harrezkero; bere kantua entzutea baino ez dago. Jendeak uste du ku-ku, ku-ku esaten duela, baina oker dago. Badakizue zer esaten duen? Pu-pu, pu-pu... kukua oso minduta dagoelako.


